
پارلیمان  اپنی آئینی مدت پوری کرے ، احتساب کا عمل بلا امتیاز ہونا چاہئے  : فافن
· [bookmark: _GoBack]کاروباری طبقات اور فوجی و عدالتی افسران کی طرف سے بدعنوانی  روکنے کیلئے مربوط قانون سازی کی ضرورت ہے 
اسلام آباد 20 جولائی 2017 : فری اینڈ فیئر الیکشن نیٹ ورک(فافن )  نے  سپریم کورٹ کی طرف سے وزیراعظم کے احتساب کو جمہوری نظام کے مزید  استحکام کا عمل قرار دیتے ہوئے    کہا  ہے کہ ریاست اور سیاست کو بدعنوانی سے پاک کرنے کیلئے بلا امتیاز احتساب کیا جائے اور موجودہ احتسابی عمل اب رکنے نہ پائے ۔  
جمعرات کو فافن کی جانب سے جاری پریس ریلیز میں سیاسی جماعتوں کی قیادت  پر بھی زور دیا گیا ہے کہ وہ عوام کو  یقین دہانی کرائیں کہ اپنی اپنی سیاسی جماعتوں کو بدعنوان عناصر سے پاک کریں گی ۔ فافن نے یہ بھی کہا ہے کہ ہم پاکستان میں جمہوری عمل کے تسلسل  اور استحکام پر مکمل یقین رکھتے ہیں اور سیاسی جماعتوں پر زور دیتے  ہیں کہ وہ یقینی بنائیں کہ پارلیمان اپنی آئینی مدت پوری کرے۔     
پانامہ پیپرزاور اس کے بعد آنیوالی رپورٹ جس میں وزیراعظم اور ان کے خاندان پر مالی بے ضابطگیوں کے الزامات سامنے آئے ہیں سے پیدا صورتحال کا تقاضا ہے کہ ملک میں جمہوریت کے استحکام اورملک کو کسی بھی نوعیت کے سیاسی بحران سے بچانے کیلئے جوش کی بجائے ہوش سے کام لیتے ہوئے سیاسی بالغ نظری کا مظاہرہ کیا جائے ۔  بیان میں کہا گیا ہے کہ اٹھارہویں آئینی ترمیم جس میں منتخب حکومتوں کو تحفظ فراہم کیا گیا تھا کہ بعد پاکستان کی تاریخ میں پیدا ہونیوالی بے مثل  صورتحال  سے عہدہ بر آ ہونے کا واحد حل شہریوں کی ضروریات کی بنیاد پر اور  تمام سیاسی جماعتوں کی خواہشات کے  مطابق سیاسی مذاکرات  ہیں ۔ ایسے میں کہ جب ملک کی اعلیٰ ترین عدالت مسلم لیگ نواز کے قائد پر عائد الزامات کی قانونی و آئینی حیثیت پر غور رہی ہے مسلم لیگ نواز کو صورتحال سے عہدہ بر آ ہونے کیلئے اخلاقی معیارات کو وزن دینا چاہئے ۔ 
فافن کے مطابق ملک کا موجودہ بحران حکومت کے انسداد بدعنوانی کے اداروں تفتیشی ایجنسیوں اور احتساب بیوروز کی شدید ناکامی کا بھی عکاس ہے اور یہ ظاہر کرتا ہے کہ  تمام ادارے سیاستدانوں ،کاروباری طبقات اور فوجی و عدالتی افسران کی طرف سے بدعنوانی کے جدید ترین طریقوں کے استعمال کو پکڑنے میں ناکام رہے ہیں جس کا نتیجہ ترقی کیلئے درکار لازمی سرمایہ کاری میں کمی کی صورت میں سامنے آیا ہے ۔ کمزور قوانین اور ان کے کمزور ترین نفاذ کے باعث  معلوم ذرائع آمدن سے بالا  طرز زندگی نے فروغ پایا ہے اور بدعنوانی کا یہ گٹھ جوڑ زیادہ تر سرکاری اداروں میں واضح ہے ۔
اگرچہ   بدعنوانی اس وقت سیاسی اور عوامی سطح پر ایک اہم مسلے کے طور پر سامنے آئی ہے اس کے باوجود کسی بھی حکومت نے  بدعنوانی اور اس کے ساتھ جڑے دیگر جرائم جیسا کہ اختیارات کا ناجائز استعمال ، آف شور سرمایہ کاری ، منی لانڈرنگ ، ناجائز مالی منفعت کے حصول ، پالیسی اور ٹیکس رجیم ٹیمپرنگ ،قابل اعتراض سرکاری خریداریوں اور ریاستی اداروں کی متنازعہ نجکاری وغیرہ کی  روک تھام کیلئے کوئی موثر قانون سازی کی نہ ہی سیاسی عزم کا اظہار کیا۔  
 فافن کے مطابق پانامہ کے بحران نے پارلیمان کوایک بار پھر اس کمزور قانونی ڈھانچے کو مضبوط کرنیکا موقع فراہم کیا ہے جو بدعنوانی کے مسائل کو حل کرنے میں ناکام رہا ہے ۔ سیاسی جماعتوں کی طرف سے پانامہ لیکس کا صرف سیاسی فوائد کیلئے استعمال کافی نہیں انہیں آزاد اور مضبوط اداروں کی تشکیل کیلئےاحتساب قوانین میں ترامیم  کے مطالبات بھی اٹھانا چاہئیں ۔  ان مطالبات میں خاص طور  پر قومی احتساب بیورو ، وفاقی تفتیشی ادارے ( ایف آئی اے) اورانسداد بدعنوانی کے صوبائی محکموں کوحکام کے اثرو رسوخ سے پاک کرنے کی قانون سازی کی سفارشات شامل ہو سکتی ہیں ۔ ان  اداروں کے سربراہوں کی تقرری پارلیمانی کمیٹیوں میں شفاف عوامی سماعت کے ذریعے ہونی چاہئے اور عہدوں کی مدت کو بھی قانون کے تحت تحفظ دیا جانا چاہئے ۔ ان تمام اداروں کو تفتتیش ، پراسیکیوشن اور تحقیقات کے باہمی اور ایک دوسرے کے مدد گار خصوصی اختیارات ملنے چاہئیں جو کہ کارروائی کیلئے حکومت یا کسی سیاسی ادارے کے حکم کے تابع نہ ہوں۔  
مزید برآں ان اداروں کو بدعنوانی کی بیخ کنی کیلئے جدید طریقہ ہائے کار اور وسائل کے استعمال جیسا کہ سٹنگ آپریشنز اورمعلوم ذرائع آمدن سے بالا  زندگی گزارنے والے افراد سے تفتیش،مشکوک سرکاری عہدیداروں ، سیاستدانوں ان کے زیر پرورش افراد و دوستوں وغیرہ  کے اکاؤنٹس کی نگرانی کا بھی اختیار ہونا چاہئے ۔ قانونی ترامیم ان اقدامات کو تحفظ فراہم کر سکتی ہیں جو ان اداروں کو بدعنوانی کیخلاف موثر اقدامات اٹھانے کیلئےناگزیر ہیں ۔ اس طرح کے فعال اقدامات سورس انفارمیشن جیسا کہ انکم اور ویلتھ ٹیکس ریٹرنز ، سرکاری و نجی اداروں کی اندرونی و بیرونی آڈٹ رپورٹوں، ملک میں آنے اور ملک سے جانیوالی رقم کی نقل و حرکت ، افراد کے  اخراجات جیسا کہ بیرون ملک سفر خریداریوں اور گاڑیوں و جائیداد کی رجسٹریشن وغیرہ کی بنیاد پر بھی اٹھائے جا سکتے ہیں ۔ مزید بر آں ان اداروں کو تفتیشی مقاصد کیلئے جن معلومات تک رسائی کی ضرورت ہو اس کے حصول کیلئے بھی انہیں حکومت کی اجازت کا محتاج  نہیں  ہونا چاہئے ۔    
فافن نے ملک کی تمام سیاسی جماعتوں سے اپیل کی ہے کہ وہ موجودہ صورتحال میں جمہوری و سیاسی استحکام کو یقینی بنانے اور جمہوری نظام کو لاحق خدشات کے خاتمے کیلئے فوری طور پر سیاسی مذاکرات شروع کریں اوراتفاق رائے سے فیصلے کریں۔ فافن نے یہ بھی واضح  کیا ہے کہ انسداد بد عنوانی کیلئے موثر قانون سازی پر اتفاق کے بغیرکیا گیا کوئی سیاسی حل سول سوسائٹی کو قبول نہیں ہوگا ۔ فافن نے اپنے اس عزم کو بھی دہرایا ہے کہ ایک بڑے سول سوسائٹی نیٹ ورک کی حیثیت سے وہ ملک میں قانون کی حکمرانی کے سختی کیساتھ نفاذ کا حامی ہے اور ریاست کے تمام اداروں سے اپیل کرتا ہے کہ وہ آئین پاکستان کے مطابق اپنے فرائض ادا کریں ۔ 

Building No 1, Street 5 (Off Jasmine Road) Ph: +92 51 8466232 Email: info@tdea.pk
G 7/2, Islamabad Fax: +92 51 8432141 URL: www.fafen.org

Free and Fair Election Network (FAFEN) is a network of Pakistani civil society organization and supported by
the Trust for Democratic Education and Accountability (TDEA)





